
Ngā Patai Auau 
Tangata whaikaha me te mate pukupuku i Aotearoa

He aha e aro mai nei Te Aho o Te Kahu (te Pokapū) ki te hunga whaikaha?
I te tau 2021, i tautohua e te Pokapū te iti o te rangahau mō te pānga mai o te mate pukupuku me ngā hua mō ngā tāngata whaikaha i Aotearoa. Ko tā ēnei pūrongo hou he kaha kōrero i ngā take, i ngā waiaro rānei e uaua ai te whai wāhi a te hunga whaikaha ki te whakatau tere i te mate pukupuku kia kounga me te tauwhiro hoki. Ka āhei ngā kaiwhakarite mahere, ngā kaimahi me nga rōpū ēnei rauemi te whakamahi hei whakawhanake ake i ngā kaupapa here tika nā te taunakitanga i tautoko, ka mutu, ka whakarato mai i te tauwhiro tika kia unuhia ngā ārai e wheakohia ana e te hunga whaikaha i ēnei wā.

He aha oti ngā Pūrongo Whaikaha, Pūrongo Mate Pukupuku?  
Kua tukua ake e te Pokapū ngā pūrongo e rua nei e arotahi ana kia mārama ki te pānga o te mate pukupuku ki te hunga whaikaha i Aotearoa. E kīia nei ēnei pūrongo: 
· Ko Ngā Tāngata Whaikaha me te mate pukupuku: he arotakenga mātātuhi
· Ko He taumaha te mate pukupuku ki ngā tāngata whaikaha: Ngā Kitenga.  
17 ōrau o ngāi kiwi nei kua tautohua hei tangata whaikaha i tā Tatauranga Aotearoa Tiro Whānui Whaikaha o ngā Kāinga 2023.  Ko te whāinga o ngā pūrongo mate pukupuku, whaikaha kia mārama tātou ki ngā ārai ka tūponohia e te tokomaha o te hunga whaikaha i Aotearoa i te wā o te whakatau mate pukupuku me te tauwhiro.  
Ko tā Te arotakenga mātātuhi, tangata whaikaha me te mate pukupuku (‘arotakenga mātātuhi’) he āwhina i ngā tāngata e mahi ana i te ao tauwhiro hauora kia mōhiotia ngā uauatanga ka kitea e te hunga whaikaha i te wā ka whakatau mate, tauwhiro rānei mō te mate pukupuku. Ka meatia he taunakitanga hei whakamārama i ngā huarahi e māmā ai te whiwhinga tauwhiro e hiahiatia ana, ā, ka tohua hoki ngā wāhanga kia nui atu te rangahau.

Ko tā He taumaha te mate pukupuku ki ngā tāngata whaikaha: Ngā Kitenga (‘ngā kitenga pūrongo’) he titiro ki te whakatau mate pukupuku o ngā pakeke whaikaha me te whakataurite ki ō ngā pakeke katoa. Kei ngā kitenga e kīia ana ka nui atu te pānga mai o te mate pukupuku ki te hunga whaikaha engari anō te taupori whānui, tae mai hoki ki ngā mate pukupuku pūkahukahu, kōpiro me te mea ū. Heoi anō, ka whakamārama mai te pūrongo ehara i te mea nā te hauātanga ka pāngia te tangata ki te mate pukupuku e kāo. Ko te mea kē, nā te tūpono atu o te hunga whaikaha ki ngā mea e nui ake ai te tūraru mate pukupuku, pērā i te korenga e whai wāhi ki te kai tika, ki ngā whare pai hei noho, ā, te korikori tinana me te momi paipa.

I pēhea ngā whaikaha mate pukupuku e whai wāhi ai ki tēnei mahi? 
I mātua whakaritea e te Pokapū kia uru mai ki te rōpū kawe kaupapa ngā tāngata whaikaha whai wheako mate pukupuku. I whakaritea ngā tūranga wā pūmau mō ngā tāngata i wheako ai i te whaikaha me te mate pukupuku hei āwhina i te kaupapa. Ko ngā mea e mātau ana ki te wheako mate pukupuku i whakakanohi mai i te Māori, i ngā manene, ngā rerenga, ngā taiohi i raro i te 25 tau te pakeke, te hunga LGBTQI+, ngā pakeke e neke atu i te 65 tau te pakeke me ngā tāngata i wheako ai i ngā momo mate pukupuku.
Ko tētahi tangata o He Ara Tangata, te rōpū tohutohu o te Pokapū e āwhina hoki i te rōpū kawe kaupapa. Ehara tēnei tangata i te tangata whaikaha engari kua wheako ā-whaiaro nei ia ki te mate pukupuku, ā, he wheako hoki nōna hei tautoko i te hunga whaikaha.

I pēhea koutou i tautohu ai i tētahi taupori whaikaha i te rangahau aropā?
I whakamahia e te pūrongo He taumaha te mate pukupuku ki ngā tāngata whaikaha: Ngā Kitenga ngā momo raraunga e rua hei tautohu i ngā tāngata whaikaha i Aotearoa nei: 
· ko te tatauranga ā-motu me ētahi tiro whānui ā-kāinga nei e mahia ana te WGSS hei tautohu i ngā tāngata e whai waimaero ana, ā, 
· Ko ngā raraunga hauora, tae atu ki ngā aromatawai matea hei tautohu i ngā tāngata e whai waimaero.
Mā te mahi i ēnei tūmomo huarahi ka whakatauritea te aropā whaikaha ki ngā pāpātanga o roto o te taupori katoa. Ko ētahi taipitopito mō ngā tukanga, tae atu ki ngā tepenga hira, e whakaahuatia ana i te pūrongo. 
He aha ngā tino kitenga o ngā Pūrongo Whaikaha, Mate Pukupuku?
Kāore e nui ana ngā rangahau kua tāia mai mō ngā wheako me ngā hua mō te hunga whaikaha i Aotearoa nei me ērā atu whenua. Ko te nuinga o te rangahau e tāia ana ka titiro anake ki te mātai mate pukupuku. Kāore mātou i te tino mōhio ki te āhua o te tiaki i te hunga whaikaha, he aha oti ngā hua, te momo tauwhiro me te tautoko ka hoatu ina kore e kitea he oranga mō rātou, ina mate haere rānei rātou. 
Tokomaha atu te hunga whaikaha ka whakatauria ki te mate pukupuku?
Āe. Ko te hunga whaikaha i Aotearoa e 22 ōrau te tūpono ake kia whakatauria ki te mate pukupuku i te taupori katoa. Ko te rōpū e tino rerekē ana ko ngā tāngata e 45 ki te 64 tau te pakeke e 34 ōrau te rerekētanga o te whakatau mate pukupuku i ērā o te reanga ōrite o te taupori katoa. Ko ngā tāngata whaikaha Māori te hunga teitei rawa mō te whakatau mate pukupuku nō roto mai i te taupori whaikaha. Ko ētahi atu rōpū ka teitei te pāpātanga ko ngā tāne, ko ngā tāngata e noho tuawhenua ana, me ērā hoki kei ngā wāhi o te pakukore.
I tirohia hoki e mātou ngā tauira whakatau mate mō ngā momo mate pukupuku e whā. Nui atu pea te tūpono o te hunga whaikaha ki te mate pukupuku ū, kōpiro, me te pūkahukahu ina whakatauritea ki te taupori whānui, engari anō te mate pukupuku repe ure ka iti iho te tūpono. 
Nā ngā pāpātanga teitei o ngā mate pukupuku te mea pūkahukahu me te kopirua i waenga i ngā tāngata whaikaha i raro i te 75 tau te pakeke ka whakapaea nei ka taea te aukati me te aha he tino mahi te mātai e kite wawe ai i ēnei mate pukupuku.
Ahakoa mā ētahi o ngā mate hauora ka whakapiki i te tūraru o te mate pukupuku, arā, mate huka, mate pūkahukahu tauroa, ka kitea nuitia i te hunga whaikaha. Ehara i te mea e kīia ana ina whaikaha koe ka pāngia koe ki te mate pukupuku e kāo. Ko te mea kē ka piki ake te tūraru mō ngā tāngata whaikaha i te nui o te tūpono atu ki ngā āhua mate pukupuku pērā i te momi paipa. He wero atu anō mō rātou pērā i te iti o te moni, te āhua o te whare noho me ngā rā kia tae atu ki te tākuta, ki te mahi mātai mate pukupuku rānei. Ā, ko ēnei take katoa ka uaua te noho ora kia whakatau wawe i te mate pukupuku.
Ka whakaatu mai ēnei kitenga he mea nui te hoahoa hōtaka mate pukupuku hei waka eke noa mō te hunga whaikaha, inā hoki ko rātou tonu te hunga ka whakatauria ki te mate pukupuku ina whakatauritea ki te hunga ehara i te whaikaha, ā, he pono mō ngā whakatipuranga katoa me te āhua o te noho. 
He aha ngā ārai matua mō te hunga whaikaha kia whai wāhi atu ki te mātai mate pukupuku?
Ko ngā wero matua:
· He uaua i ētahi wā te tae atu ki ngā whare rongoā me ngā taputapu ina whaikaha ana koe
· I ētahi wā, ki ētahi tāngata, ka tino mamae, ā, ka manawarau rānei ngā whakamātautau mātai
· Ko ngā kōrero mō ia whakamātautau ka uaua pea kia mārama, kāore e pai hoki ngā whakaritenga mō te katoa.
· Ko ētahi o ngā kaimahi tiaki hauora kāore anō kia whakangungua mō te ao whaikaha, ka mutu, ka hē te tiaki, te tauwhiro.
· He taumaha i ētahi wā hei whakautu i ngā whakamātautau me te haere ki ngā wāhi whakamātautau.
· Kua wheakohia e ētahi tāngata te ngaukino, te pāwhera rānei me te aha ka uaua ake pea te mahi mātai.

He aha te whakatau āpuru me te pānga atu ki te hunga whaikaha?
Ka kitea te whakatau āpuru i te wā ka whakaaro ngā mātanga rongoā ko ngā tohu mate pukupuku he mamae noa iho nā te whaikaha o te tangata. Nā te pēnei, e kore pea e kitea wawetia te mate pukupuku, ka wawetia rānei te maimoatnga. Nā konei ka kino iho ngā hua hauora mō ngā tāngata whaikaha.

He ōrite te maimoa o te hunga whaikaha ki tō ērā o ngā tāngata anō?
Kāore pea. E ai ki ngā rangahau i ētahi wā kāore te hunga whaikaha e whiwhi tauwhiro pērā i tō ērā atu ehara i te whaikaha. Hei tauira, ko ngā wāhine tē taea te āta kōrero mai ka tapahia te ū katoa kaua anake ko te wāhanga noa iho e pāngia ana ki te mate pukupuku, ā, ko ērā hoki kua pāngia ki te mate pukupuku o te waha whare tangata, ngā pūkahukahu rānei ka iti iho te maimoatanga i ō ērā mō tāngata kē.

Pēhea te pānga mai o ngā waiaro o ngā kaimahi tiaki hauora ki te tauwhiro hunga whaikaha?
Ina hē te waiaro o ngā kaimahi tiaki hauora ki te hunga whaikaha, kāore e āta whakarongo, kāore rānei e tika ana te whakangungu, he raru ka haere. Kāore hoki pea rātou e āta kōrero mai kia whakamāmā i te huarahi, kāhore rānei e tika te āwhina. Nā konei ka uaua haere te whiwhi mātai tika, whiwhi maimoa tika i ia wāhanga o te tauwhiro mate pukupuku.

He rerekē ngā pāpātanga mātai mate pukupuku mō te hunga whaikaha?
Āe. E ai ki ngā rangahau huri noa i te ao e kī ana ka iti iho te mātai mate pukupuku o te hunga whaikaha, te mea ū anō hoki me te mea o te waha whare tangata. Ka mutu e kore pea e kitea wawetia, me te aha, ka uaua te maimoa, ā, ka kino haere te hauora.
He nui ngā take ka werohia te hunga whaikaha i te wā o te mātai mate pukupuku me te maimoatanga. Tae atu ki ngā whare rongoā me ngā wā hei hui, ā, e kore e whakaarohia ngā hiahia o te hunga whaikaha, te iti o te āwhina hei whakamahi i ngā ratonga hauora, e kore hoki e mārama te mōhiohio ki ngā tūroro, ā, te iti o te whakangungu o ngā kaimahi hauora e pā ana ki ngā hauātanga.
Me whai wāhi atu ki ngā kaupapa aukati (te whakamutu kai paipa), ngā hōtaka mātai (mātai mate pukupuku pūkahukahu) me ngā ratonga mate pukupuku, ā, me tika hoki mā te hunga whaikaha me te āhua o te tauwhiro.

He aha tā te raraunga hei whakapai ake i te tauwhiro mate pukupuku mō te hunga whaikaha?
He mea nui te kohikohi raraunga papai, raraunga māmā te whai mō te hunga whaikaha kia kitea ngā rerekētanga tōkeke-kore e pai ake ai ngā ratonga hauora. Ki te kore ngā pūnaha hauora e kohi pai i ngā kōrero, ka kore pea te hunga whaikaha e arohia, ka mutu, auare ake te whakatutuki i ō rātou hiahia.
I Aotearoa nei kāore e ōrite te kohikohi mōhiohio mō te hauātanga me te aha ka uaua kia mōhio ko wai e noho hauā ana, ā, he aha hoki tā rātou e hiahia ana. Koia nei tētahi raru nui mō ngā raraunga hauora katoa, hāunga anō te tauwhiro mate pukupuku.
Ka nonoke hoki ērā atu whenua nā te rerekētanga o te tautohu i te hauātanga me te kohi raraunga, ka mutu, ka uaua te whakataurite i ngā hua kia mārama ki te pikitia nui. Kia tōkeke mai ngā āhuatanga me te whakapai ake i ngā ratonga, me āta kohikohi raraunga hauātanga, ā, kia ōrite ngā paearu huri noa.

Me aha kia whakapai ake i ngā ratonga mate pukupuku mō te hunga whaikaha?
Ko ngā kōwhiringa:
· Kia hoahoa tahi me ngā tāngata whaikaha
· Me mātua whakarite te mōhiohio hauora kia māmā te whai 
· Kia kounga te whakangungu mātanga hauora mō te hauātanga
· Kia māmā te whai wāhi atu ki ngā whare rongoā me ngā taputapu
· Kia roa ake ngā hui me te āta whakamārama atu i ngā tukanga. 

E pāhikahika ana te pānga mai ki ngā tāngata whaikaha Māori?
Āe. Ka nui te tūponotanga kia tautohua ngā tāngata whaikaha Māori ki te mate pukupuku me te kaha o te wero nā te maimoa tōkeke-kore, he āhua nō te tāmitanga me te toihara ki te hunga whaikaha. Me tere te whakatikatika i tēnei āhua.

Pēhea e mahia ai ēnei pūrongo e ngā kaimahi o te pūnaha hauora?  
Ko tā te Pokapū pūrongo whaikaha, me te pūrongo mate pukupuku he kōrero mā ngā mātanga hauora, ngā kaiwhakahaere ratonga mate pukupuku hoki me ngā pokapū kāwanatanga.
Kei ngā pūrongo nei he mōhiohio hei kōrerorero, hei whakatewhatewha, ā, hei whakapai ake hoki i ngā ratonga mate pukupuku ā-kāinga, ā-rohe, ā-motu hoki.
Ina koa, kia whakatikatika i ngā āhuatanga pāpori e pā atu ana ki te hauora o te hunga whaikaha—ngā tāngata whaikaha Māori hoki, te hunga whaikaha Pasifika, me ērā ka pā atu te hauātanga i te ohinga—mā konei ka whakaiti haere i te tūraru mate pukupuku me ētahi atu āhuatanga hauora.
Ka āwhina ngā pūrongo i a tātou kia mārama ai ki te pānga mai o te mate pukupuku ki te hunga whaikaha. Kei ngā pūrongo he kōrero pono hei whakamahi kia āta whakarite i ngā mahere aukati mate pukupuku, ā, kia wawe te kitenga, kia pai ake ai hoki ngā ratonga mate pukupuku mō te katoa.

Kei te ahatia kia pai ake ai ngā ratonga mate pukupuku mō te hunga whaikaha? 
Anei ētahi mahi e mahia ana kia pai ake ai ngā ratonga mate pukupuku mō te hunga whaikaha:
1. E whakahoungia ana Te Rautaki Whaikaha o Aotearoa (2026-2030). E rima ngā mahi matua mō te hauora:
· Te tirotiro me te whakapai ake i ngā mahi kia māmā te whai wāhi atu ki ngā ratonga hauora, ā, kia kaha hoki te manaaki.
· Āwhina ana i ngā kaimahi hauora kia tika te tautoko i te hunga whaikaha.
· Kia nui atu te whai wāhi o te hunga whaikaha ki te ako i ngā pūkenga tika hei mahi i te pūnaha hauora.
· Kia mātua kautehia ngā tāngata whaikaha i te raraunga hauora o te motu.
· Whakaritea he pūnaha e āhei ai te hunga whaikaha ki te kōrero i ō rātou hiahia kei ā rātou Rārangi Hauora ā-Motu (NHI).
2. Kei te kōkiri a Te Whatu Ora i ētahi kaupapa e kīia nei ko Pūkete Tūroro me te Rārangi Hauora ā-Motu (PPNHI). Mā tēnei ka āhei te hunga whaikaha ki te tuku kōrero ki ngā ratonga hauora mō te tautoko ka hiahiatia e rātou i te wā ka whiwhi tauwhiro.
3. Hei wāhanga o te kaupapa PPNHI, he mahi atu anō kia mātua tautohua te hunga whaikaha i te ngā raraunga hauora ā-motu. I tēnei wā tonu, ka kei ngā pūranga haora he pitopito kōrero pēnei i te pakeketanga, te ira tangata, te iwi, te wāhi noho engari tē kitea mēnā he tangata whaikaha. Nā konei ka uaua te mōhio hei whakatika i ngā mate hauora ka pāngia rā ki te hunga whaikaha.
4. He mahere nui tā te rōpū Hauora Whaikaha kei Te Whatu Ora hei āwhina i te rōpū kia tika ai te tauwhiro i te hunga whaikaha. Arā, ko ngā kaiako, te panoni kaupapa, kia māmā ai te whakamahi ratonga, kia kaha hoki te manaaki.
5. Kei te rapu huarahi te Manatū Hauora hei whakapai ake i te hauora o ngā tāngata hauā ā-hinengaro nei. Ko tētahi ariā e whakaarohia ana ko te whakarite i tētahi arowhai hauora ā-tau. Ka āwhina pea tēnei i te hunga hauā ā-hinengaro kia mātaihia mō te mate pukupuku.
6. I tēnei wā kei te āta tirohia te Kaupapa Pakihi Nui mō te Mātai Pūkahukahu ā-Motu (NLSP). Ina whakaaetia ka āwhina tēnei kaupapa kia tautohua wawetia te mate pukupuku pūkahukahu me te āta whakahaere kia whakaiti i tōna pānga ki ngā whānau me ngā hapori. Mā ngā pūrongo hou tēnei kaupapa e āwhina mō te pēhea e pai ake ai te tautoko i te hunga whaikaha.
Mā te tuari i ēnei pūrongo ka riro mai i ngā tāngata katoa ngā mōhiohio nunui mō ngā tāngata whaikaha kua pāngia ki te mate pukupuku. Mā konei ka pai ake ai ngā kaupapa here hauora, te whakamahere me te tauwhiro puta noa i te pūnaha hauora.

He aha ngā mahi e whai atu ana i te tukunga mai o tēnei pūrongo?  
Ka whakairihia te pūrongo whaikaha me te pūrongo mate pukupuku ki tō mātou pae ipurangi i te marama o Te Whiringa-ā-rangi 2025. Ka hoatu ki ngā tino rōpū whakahaere me ērā atu rōpū ngā kōrero matua me ngā mahi kei te mahia.

Ka mahi tahi tonu te Pokapū me ngā rōpū hauora me te hapori whaikaha kia mārama pū ki ō rātou matea hauora me ngā hiahia hoki o ō rātou whānau mō te mate pukupuku. Mā te mahi tahi ka titiro ki ngā huarahi hei whakapai ake i te tauwhiro mate pukupuku me ngā hua mō ngā tāngata whaikaha.

He aha ngā mahi kia pai ake ai ngā hua mō te hunga whaikaha?
Me mātua mōhio tātou ka pēhea te roa o te oranga o ngā tāngata whaikaha whai muri i te whakataunga mate pukupuku, ā, nōnahea hoki i kitea ai te mate pukupuku me te maimoatanga ka whiwhi rātou. Kei te mahi tahi te Pokapū me te hapori whaikaha ki te kohikohi i te mōhiohio tika kia whakapai ake ai hoki i ngā ratonga me ngā hua mō te hunga whaikaha.

